
Samuel, Israel tɛmmuafoɔ ne ɔkannifoɔ no abɔ 
akɔkora. Ɔmaa ne mma yɛɛ Israel so atɛmmuafoɔ, 
sɛ wɔnhyɛ n’ananmu wɔ 
Onyankopɔn som mu. 
Nanso na Samuel 
mma no tirim yɛ den. 
Na wɔdɔ sika na 
wɔde wɔn tumi 
pɛɛ sika na ɛnnam 
ɔkwan pa so. 



Israelfoɔ hunuu amane ɛsiane ne mma no atirimuɔden 
nti. Na ntɛnkyea na ɛrekɔ so wɔ asɛnnibea. Na ɛtwa 
sɛ nkurɔfoɔ tua Samuel mma no ka berɛ biara a wɔhia 

wɔn mmoa no.  Na ɛtwa sɛ wɔyɛ biribi.  
Da bi, Israel mpanimfoɔ 

hyiaeɛ 
na

wɔsrɛɛ Samuel 
hɔ mmoa.



Mpanimfoɔ yi see no sɛ, “Ma yɛn ɔhene a ɔbɛbu yɛn 
atɛn.” Na wɔmpɛ sɛ Samuel mmammarima 
atirimuɔdemfoɔ yi bɛbu wɔn atɛn.  Na wɔrepɛ ɔhene te 
sɛ aman nkaeɛ a atwa wɔn ho ahyia no.



Samuel bo fuiɛ. Israel wɔ ɔhene dada! 
Onyankopɔn Kokuroko, Deɛ Ɔtim hɔ daa no, na 
Ɔdi Israel so. Mmerɛ tenten a atwam no, Ɔno na 
Ɔgyee wɔn firii nkoasom mu wɔ Misraim, paee 
Po Kɔkɔɔ mu ma wɔtumi dwaneeɛ. 



Ɛnna Ɔmaa Israel 
wɔn asase fɛfɛɛfɛ yi. 



Berɛ a Samuel bɔɔ mpaeɛ no, AWURADE kaa 
sɛ, “Wɔmpoo wo, na mmom wɔapo Me, sɛ wɔmma 
Menni wɔn so bio. Wɔakɔsom anyame afoforɔ. Tie 

deɛ wɔreka no na yi
ɔhene ma wɔn.”



Onyankopɔn ka 
kyerɛɛ Samuel sɛ 
ɔmmɔ nkurɔfoɔ no 
kɔkɔ sɛ wɔn wiase 
hene no bɛgye wɔn 
sika so toɔ; bɛgye 
wɔn mfuo ne wɔn 
bobeturo a ɛte apɔ 
afa; ɔbɛhyɛ wɔn 
mma de wɔn aka 
n’asraafoɔ ho; na 
wahyɛ wɔn 
mmammaa ama 
wɔayɛ adwuma 
ama no.



Nanso ne 
nyinaa mu no 
na nkurɔfoɔ no 
hwehwɛ ɔhene.



Onyankopɔn dii Samuel anim de 
no kɔɔ aberanteɛ bi a na ne ho yɛ 
fɛ hɔ, ɔfɛre adeɛ, na ƆWARE pa 

ara nso – basafa mua a
ɛware kyɛn obiara. Na ne

din de Saulo.  Berɛ a
Samuel hunuu Saulo
no, Awurade kaa sɛ,

“Wei na ɔbɛdi Me
nkurɔfoɔ so.” 



Setie mu, Samuel 
sraa Saulo ngo sɛ 
Israel hene. Berɛ a 
ɔde Saulo kyerɛɛ ne 
nkurɔfoɔ no, wɔyɛɛ 
dede, “Nana nya 
nkwa daa!”



Ankyɛre na wɔsɔɔ Saulo hwɛeɛ. Ammonfoɔ, a na 
wɔkyiri Israel, twaa Israelfoɔ kuro no ho hyiaeɛ na 
wɔbɔɔ wɔ ntrɛne sɛ wɔbɛtutu Israel barima biara ani 
nifa. Atirimuɔden yaw bɛn ni!  Ntrɛne no ho asɛm 

kɔduruu Saulo anim.  Ɔmaa 
n’asraafodɔm 

siesiee wɔn ho.



Berɛ a 
asraafodɔm 
mmienu yi hyaeɛ 
no, Saulo sɛee 
Amonfoɔ no na 
ɔgyee kuro no. 
Ɔhene Saulo de 
animuonyam maa 
Onyankopɔn, 
ɔkaa sɛ “...ɛnnɛ 
AWURADE ama 
nkwagyeɛ awie 
pɛyɛ wɔ Israel!” 



Onyankopɔn de nkonimdie kɛseɛ maa Saulo 
saa da no. Nanso ɛnyɛ berɛ biara na na Saulo de 
animuonyam ma Onyankopɔn. Da bi, ansa na wɔne 

Filistifoɔ rekɔdi ako no, Saulo bɔɔ
afɔdeɛ maa Onyankopɔn.

Na ɔnim sɛ ɛyɛ Samuel
adwuma.  Na ɔnim sɛ

Onyankopɔn pɛ sɛ ɔtwɛn
ma Samuel ba bɛyɛ.

Nanso Saulo antie

Onyankopɔn!



Berɛ a Samuel bɛduruiɛ no, ɔsee Saul sɛ, “Woadi 
mmoasɛm. Woanni AWURADE wo Nyankopɔn 
mmaransɛm so. Seesei w’ahennie to atwa.” 



Ebia Saulo dwenee sɛ ɛyɛ bɔne kumaa bi. 
Nanso sɛ wanyɛ setie amma Onyankopɔn 
a ɛyɛ bɔne kɛseɛ berɛ biara. 



Da foforɔ, Onyankopɔn hyɛɛ 
Saulo sɛ ɔnsɛe Amalek 
atirimuɔdenfoɔ no. Nanso 
Saulo ne nkurɔfoɔ no 
ankum Amalek Hene Agag. Wɔsane gyaa 

nneɛma a ɛsom
bo, nnwan ne

anantwibedeɛ.
Saulo kaa sɛ
wɔagya saa

nneɛma yi sɛ
wɔde rekɔbɔ
afɔdeɛ ama
AWURADE.



Samuel ka kyerɛɛ Saulo 
sɛ, “Setie yɛ sene afɔrebɔ. 
Woapo AWURADE asɛm, na 
AWURADE apo wo sɛ wonyɛ 
Israel so hene so.” Saulo nuu 
ne ho wɔ ne bɔne ho. Nanso 
na aka akyi. ɛsiane sɛ wantie 
AWURADE nti, n’ani annye ne 

nkwa nna aka nyinaa. 



Ɔhene Ɔhoɔfɛfoɔ Gyimifoɔ bi

Ayɛsɛm a ɛfiri Onyankopɔn asɛm, 
Twerɛ Kronkron no mu,

wɔ

1 Samuel  8-16 

"Wo nsɛm ano ma hann." 
Nnwom 119:130

Awieeɛ



Saa Twerɛ Kronkron mu ayɛsɛm yi kasa fa yɛn Nyankopɔn 
Nwanwafoɔ a ɔbɔɔ yɛn na ɔpɛ sɛ yɛhunu No no ho kyerɛ yɛn.

Onyankopɔn nim sɛ yɛayɛ nneɛma bɔne pii, deɛ Ɔfrɛ no bɔne no. 
Bɔne ho asotweɛ ne owuo nanso Onyankopɔn dɔ wo pa ara nti 
Ɔsomaa ne Ba Barima koro, Yesu ma no bɛwuu wɔ asennua no 

so gyee wo bɔne ho asotweɛ. Ɛna Yesu sɔre bɛyɛɛ Ɔteasefoɔ bio 
bɛsene kɔɔ Ɔsoro Aheman mu! Sɛ wogye Yesu di na wosrɛ no sɛ 
Ɔmfa wo bɔne nkyɛ wo a, Ɔbɛyɛ. Afei Ɔbɛba abɛtena wo mu ama 

wo ne No atena afebɔɔ.

Sɛ wogye di sɛ yei ne nokorɛ no a, ka yei kyerɛ Onyankopɔn: 
Me Dɔfo Yesu, Megye di sɛ woyɛ Onyankopɔn, na wobɛyɛɛ onipa 

wuu me bɔne ho, na seesei Woda so te ase. Mesrɛ Wo bra 
m’abrabɔ mu na fa me bɔne kyɛ me, sɛdeɛ ɛbɛyɛ a mɛnya ɔbra 
foforɔ seesei, na da koro bi me ne Wo akɔ afebɔɔ. Boa me na 

menyɛ setie mma Wo na mentena ase mma Wo sɛ Wo ba. Amen.

Kenkan Twerɛ Kronkron no na wo ne Onyankopɔn nni 
nkɔmmɔ da biara! Yohane 3:16

